ՀԻՄՆԱՎՈՐՈՒՄ

«ՀՍԿԻՉ-ԴՐԱՄԱՐԿՂԱՅԻՆ ՄԵՔԵՆԱՆԵՐԻ ՆԵՐԴՐՄԱՆ ԳՐԱՍԵՆՅԱԿ» ՊԵՏԱԿԱՆ ՈՉ ԱՌԵՎՏՐԱՅԻՆ ԿԱԶՄԱԿԵՐՊՈՒԹՅՈՒՆ ՍՏԵՂԾԵԼՈՒ ՄԱՍԻՆ» ՀՀ ԿԱՌՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Ընթացիկ իրավիճակը և իրավական ակտի ընդունման անհրաժեշտությունը
Նախագծի ընդունումը պայմանավորված է «Հսկիչ-դրամարկղային մեքենաների կիրառման մասին» ՀՀ օրենքով և ՀՀ կառավարության 2005 թվականի հունիսի 1-ի «Հuկիչ-դրամարկղային մեքենաներին և դրանց շահագործման համար oգտագործվող ժապավեններին ներկայացվող պահանջները հաuտատելու մաuին» N 946-Ն որոշմամբ հաստատված պահանջներին համապատասխանող նոր սերնդի հսկիչ-դրամարկղային մեքենաների ներդրման, շահագործման և սպասարկման հարցերի կանոնակարգման անհրաժեշտությամբ:     

2. Առաջարկվող կարգավորման բնույթը
Նախագծով առաջարկվում է ստեղծել «Հսկիչ-դրամարկղային մեքենաների ներդրման գրասենյակ» պետական ոչ առևտրային կազմակերպություն: Կազմակերպության գործունեության առարկան և նպատակը Հայաստանի Հանրապետությունում հսկիչ-դրամարկղային մենքենաների ներդրման և դրանց տեխնիկական սպասարկման (այդ թվում` տեխնիկական սպասարկում իրականացնող անձանց ընտրության նպատակով մրցույթի) կազմակերպումն է: Նախագծով նախատեսվում է կազմակերպության կառավարման լիազոր մարմին ճանաչել Հայաստանի Հանրապետության կառավարությանն առընթեր պետական եկամուտների կոմիտեին և ստեղծել կազմակերպության կոլեգիալ կառավարման մարմին` խորհուրդ: Խորհրդի կազմում ներառվելու են կառավարման լիազոր մարմնի և պետական ֆինանսների կառավարման լիազոր պետական մարմնի ներկայացուցիչներ:

Առաջարկվում է սահմանել, որ Հայաստանի Հանրապետությունում հսկիչ-դրամարկղային մեքենաների տեխնիկական սպասարկում իրականացնելու համար իրավաբանական և ֆիզիկական անձինք, ինչպես նաև նրանց տեխնիկական սպասարկում իրականացնող աշխատակիցները, պետք  է համապատասխանեն խորհրդի կողմից սահմանված որակավորման չափանիշներին:

 Տեխնիկական սպասարկում իրականացնող իրավաբանական անձինք և անհատ ձեռնարկատերերը ընտրվելու են «Հսկիչ-դրամարկղային մեքենաների ներդրման գրասենյակ» պետական ոչ առևտրային կազմակերպության կողմից անցկացվող մրցույթի արդյունքներով:
ՀՀ կառավարության կողմից ՀԴՄ-ներին ներկայացվող պահանջներին համապատասխանող ՀԴՄ-ները և դրանց ծրագրային ապահովումը ենթակա է հավաստագրման: Հավաստագրումն իրականացվելու է «Հսկիչ-դրամարկղային մեքենաների ներդրման գրասենյակ» պետական ոչ առևտրային կազմակերպության կողմից:
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է ՀՀ ԿԱ պետական եկամուտների կոմիտեի կողմից:
4. Ակնկալվող արդյունքը
Որոշման ընդունման արդյունքում կստեղծվի «Հսկիչ-դրամարկղային մեքենաների ներդրման գրասենյակ» պետական ոչ առևտրային կազմակերպությունը, որը պետք է կազմակերպի ՀՀ օրենսդրությամբ սահմանված պահանջներին համապատասխանող նոր սերնդի հսկիչ-դրամարկղային մենքենաների ներդրման ու դրանց տեխնիկական սպասարկման հարցերը:

